
　高遂落職嗟乎張有此心乃掛圖取疑而高顯然藉此

　媒進何騃乃爾所以讀書人宜有分曉〈出小品〉

　郭靑螺爲胡廬山直墓誌云副使入京補官江陵猶加

　禮延之上坐旣別致書不答考之江陵集中答書甚詳

　可見權臣亦有受枉處卽如分宜之惡古今無兩然惟

　殺楊焦山沈靑霞出其父子主意張半洲李古沖則趙

　文華結搆得罪千古可恨其他受禍受擯出其報復者

　固多然部院公評歷歷可指今人皆推之分宜又如嘉

　靖癸亥以後事體皆推之華亭隆慶庚辛兩年事體皆

　推之新鄭萬曆十年以前必推之江陵十七年以前必

　推之吳縣二十二年以前必推之太倉此後相權日輕

　其風稍息而有亦不盡免者〈出小品〉

　龍宗武者泰和人以吳郡司理轉江防二守鬱鬱不得

　志會有假海忠介疏論江陵奪情事相傳示者宗武以

　爲奇貨可居也多方偵之而宣城諸生吳士期慷慨好

　奇節嘗草書欲上江陵未果宗武卽指僞疏爲士期筆

　密白操院胡檟亦江陵黨也聞之江陵復書云可卽寘

　之死勿題於是宗武笞士期數百不死閉之空舍至食

　衣襪乃死宗武由是躐少參且陪推廵撫矣江陵敗臺

　省論宗武永戍廉州時王大理麟泉請用姦黨律斬之

--

　不報予居恆壯王公之讜論而恨宗武之漏網也及起

　海北詢宗武則著伍僅兩月逃矣乃移檄江右湖西道

　捕之宗武素驕氣盛見予檄有昔幸脱兩觀之誅今復

　遁三苗之竄批鱗義士尙尊　君命而投荒舐痔邪臣

　反藐　國憲而離伍等語且恐且憤遂發狂疾號呼奔

　走自投厠中食穢物醫治罔効一日大呼海北道來拿

　我繞屋而走其次子視之忽拾地上鐵鎚擊碎其首死

　而宗武亦仆地久之乃甦抱尸大哭曰孰殺吾子家人

　語之故竟弗知也而狂疾亦不復作矣宗武四子惟此

　在學有名噫豈非天哉食穢物者食衣襪之報也殺已

　子者殺人子之報也而吳生好秀才龍子亦好秀才又

　正相當云〈出漫錄〉

　宰相具慶者最不易得唐惟郭元振一人　國朝則常

　熟嚴養齋訥興化李石麓春芳江陵張太岳居正〈出史料〉

　江陵嘗論武弁云夫夫也解爲三獸不解讀書朘軍膏

　則虎而翼鬻當路則狐而媚至于逢大敵則鼠而竄耳

　金版六弢是其本業率不能句況于屈首受書而練于

　當世之務乎不知此三者文武寔共之而文臣尤甚武

　弁流而爲三者皆文臣先之也〈出小品〉

　山西連年大早百姓死亡平凉固原城外掘萬人大坑

